
SOALAN NO. 148

Minta MENTERI KESIHATAN menyatakan adakah selepas semua
hospital Kerajaan distruktur melalui Amanah Pelaburan Hartanah (REIT),
Kerajaan masih mempunyai kuasa penuh terhadap premis Persekutuan
berkaitan. Juga perincikan projek-projek pembesaran dan naik taraf
Hospital Besar Pulau Pinang, Bukit Mertajam, Seberang Jaya dan Balik
Pulau serta klinik-klinik kesihatan di Pulau Pinang.

JAWAPAN
Yang di-Pertua,

Untuk makluman, cadangan untuk mempertimbangkan penggunaan
Amanah Pelaburan Haratanah (REIT) sebagai sumber kewangan bagi
membiayai projek pembinaan fasiliti kesihatan untuk Kementerian
Kesihatan Malaysia (KKM) telah pun dibincangkan secara terperinci di
peringkat KKM dan juga telah dirujuk kepada Kementerian Kewangan.
Setelah mengambil kira pandangan semua pihak yang berkepentingan,
KKM telah pun memutuskan untuk menggugurkan cadangan untuk
mewujudkan REIT Kesihatan dan akan mencari alternatif sumber
kewangan yang lain bagi membiayai pembinaan fasiliti-fasiliti Kesihatan
yang diperlukan oleh KKM. Oleh yang demikian, tidak wujud isu KKM
tidak mempunyai kuasa penuh terhadap pemilikan mana-mana hospital
Kerajaan memandangkan REIT Kesihatan tidak akan dilaksanakan, di
mana tanah-tanah yang menempatkan fasiliti Kesihatan KKM tidak akan
digunakan sebagai cagaran (collateral) bagi penubuhan REIT tersebut.

Di bawah RMK-11, bagi Hospital Pulau Pinang (HPP), terdapat satu (1)
projek naik taraf sedang dilaksanakan dengan kos RM15.43 juta dan
terdapat empat (4) buah lagi projek yang sedang dirancang iaitu Membina
Blok Baharu Pusat Perkhidmatan Stem Sel, HPP (RM16.15 juta), Blok
Wanita dan Kanak-kanak HPP (RM307.043 juta), Blok Klinik Pakar dan
Wad Hospital HPP (RM500 juta) dan Kuarters HPP (RM74.10 juta).

Bagi Hospital Seberang Jaya (HSJ), terdapat dua (2) buah projek
pembangunan yang sedang berjalan iaitu Projek Naiktaraf HSJ (RM15.27
juta) dan Multistorey Block HSJ (RM486.20 juta). Kementerian ini turut
ingin memaklumkan bahawa Projek Naiktaraf Jabatan Kecemasan dan
Pesakit Luar, Hospital Balik Pulau (RM28.90 juta) sedang dalam peringkat
pembinaan. Hospital Bukit Mertajam pula akan dilaksanakan projek
menaik taraf sistem penghawa dingin berpusat di dewan bedah dan
sistem bekalan elektrik yang melibatkan kos RM7 juta.

Manakala bagi projek pembinaan klinik kesihatan di Pulau Pinang,
terdapat dua (2) buah projek yang telah diluluskan iaitu Klinik Kesihatan
(Jenis 2) Bandar PERDA, Seberang Perai Tengah (RM29.79 juta) dan
Klinik Kesihatan (Jenis 3) Air Putih, Barat Daya dengan kos RM30 juta.

Sekian, terima kasih.



